
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Khutbah pada hari ini bertajuk, “Keluarga Cakna,

Masyarakat Terpelihara*”.

Sidang Jemaah yang dirahmati Allah,

Setiap orang mendambakan keluarga yang harmoni dan bahagia. Institusi keluarga yang
harmoni dan bahagia seterusnya akan membentuk komuniti yang terpelihara dan
sejahtera. Usaha pembentukan keluarga dan komuniti yang sejahtera ini merupakan
tanggungjawab setiap individu dan keluarga. Sekiranya masing-masiing memiliki rasa
kebertanggungjawaban, dan melaksanakan amanah dan tanggungjawab masing-
masing, sudah tentulah perkara-perkara negatif yang berlaku dalam kalangan
masyarakat seperti penyalahgunaan dadah dan kebejatan moral yang lain dapat
dihindari.

Saban hari kita diperdengarkan tentang permasalahan sosial yang berlaku dalam
segenap lapisan masyarakat. Antara perkara yang serius berlaku dalam masalah sosial
ialah penyalahgunaan dadah. Menurut statistik yang dikeluarkan oleh Agensi Antidadah
Kebangsaan (AADK) sehingga tahun 2020, terdapat lebih 140 ribu penagih dadah
direkodkan dan daripada jumlah tersebut hampir 80 peratus terdiri daripada bangsa
Melayu dan beragama Islam. la merupakan sesuatu yang amat membimbangkan kita

semua.

Sidang Jemaah yang dirahmati Allah,

Banyak kajian menunjukkan berlaku penyalahgunaan dadah berpunca daripada institusi
kekeluargaan yang tidak harmoni dan pengaruh rakan-rakan. Justeru, akibat
ketidakharmonian ini, menyebabkan ramai yang mencari jalan penyelesaian dengan
cara yang salah. Masih belum terlambat untuk kita bertindak bagi mengatasinya. Oleh

itu, setiap keluarga haruslah berperanan:

1. Memperkukuhkan pegangan akidah dan mengamalkan kehidupan beragama dalam
keluarga.

2. Menjalinkan hubungan yang baik antara ahli masyarakat.

3. Sentiasa prihatin dan mengambil berat tentang perkembangan anak-anak dari sudut
jasmani, emosi, rohani, intelektual dan sahsiah.

4. Berdoa agar masyarakat sentiasa terpelihara dan dilindungi oleh Allah SWT daripada
keburukan.

Setiap individu juga perlu berusaha dan berikhtiar dalam memikirkan kesihatan diri dan
keluarga masing-masing. Termasuklah dalam isu semasa berkaitan Covid-19. Kerajaan
sedang melaksanakan Program Imunisasi Covid-19 Kebangsaan yang bertujuan
memelihara kesihatan awam daripada jangkitan Covid-19. Sebagai masyarakat yang
memiliki rasa tanggungjawab, sewajarnya kita membantu kerajaan dalam melaksanakan

usaha ini bagi menyelesaikan banyak permasalahan yang timbul akibat dari wabak ini.

Sidang Jemaah yang dirahmati Allah,
Sebagai kesimpulannya, saya ingin menekankan beberapa intipati yang perlu diberi

perhatian oleh semua:

Pertama: Akidah yang mantap serta kehidupan beragama adalah tunjang keharmonian
sesebuah keluarga.

Kedua: Institusi kekeluargaan yang harmoni akan menghindarkan masyarakat daripada
terjebak ke dalam gejala yang tidak sihat seperti penagihan dadabh.

Ketiga: Setiap individu perlu berperanan dalam membantu menyelesaikan
permasalahan ini demi melahirkan masyarakat yang harmoni dan sejahtera. Pepatah

Melayu mengatakan "bulat air kerana pembentung, bulat manusia kerana muafakat".

Saya juga ingin terus mengingatkan kepada semua untuk terus mematuhi S.O.P dan
garis panduan pencegahan jangkitan wabak Covid-19. Mudah-mudahan dengan usaha
dan kerjasama kita semua, serta izin Allah SWT, kita dapat menghindari wabak penyakit

yang mengancam nyawa ini.

Akhir kata sekali lagi saya ingin menyeru kepada semua, sementara kita masih ada
masa dan tenaga, marilah kita semua bersama-sama melaksanakan tanggungjawab
sebagai masyarakat yang cakna dan prihatin dalam usaha membendung permasalahan
sosial yang berlaku terutamanya dalam isu penyalahgunaan dadah. Ingatlah! Mencegah
lebih baik daripada mengubati. Katakan tidak kepada penyalahgunaan dadabh.

Firman Allah SWT:

Maksudnya: “Wahai orang yang beriman! Peliharalah diri kamu dan keluarga kamu dari
api Neraka yang bahan bakarannya manusia dan batu; Penjaganya malaikat-malaikat
yang keras kasar; tidak menderhaka kepada Allah dalam segala yang diperintahkan-Nya
kepada mereka, dan mereka pula tetap melakukan segala yang diperintahkan” (Surah

al-Tahrim ayat 6)

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya
kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami
mohon diperkenan dan diterima.

